
Iesu yn Llyfr Datguddiad
Iesu Grist fel llywydd y bydysawd neu’r cosmos.
(Datguddiad 4-19)
Mwy am ‘Ffracsiynau' ac  ‘Utgyrn’
Edrychais, ac yn sydyn roedd ceffyl llwyd o'm blaen i! Marwolaeth oedd enw'r marchog oedd ar ei gefn, ac roedd Byd y Meirw yn dilyn yn glos y tu ôl iddo. Dyma nhw'n cael awdurdod dros chwarter y ddaear — awdurdod i ladd gyda'r cleddyf, newyn a haint, ac anifeiliaid gwylltion.
(Datguddiad 6:8)

Fel y soniais i, fe allai pethau fod llawer gwaeth. Mae yna derfynau wedi eu gosod ar y trychinebau a’r trasiedïau sy’n digwydd. Dydy hi ddim yn ddifrifol yn mhob man, bob amser. Ond, mae pethau fel petaen nhw’n gwaethygu wrth fynd ymlaen. Yr agosaf dyn ni’n mynd at ail-ddyfodiad yr Arglwydd yna mae’r ffracsiynau’n lleihau. Roedd o’n i 1 o 4, ond mae’n lleihau i 1 o bob 3 wrth i amser fynd ymlaen. Gyda’r utgyrn mae yna drychinebau ar y ddaear, a’r môr; tywyllwch, demoniaid ac erchyllterau rhyfel unwaith eto. 


7 Dyma'r angel cyntaf yn canu ei utgorn, a dyma genllysg a thân wedi ei gymysgu â gwaed yn cael ei hyrddio ar y ddaear. Cafodd un rhan o dair o'r ddaear ei llosgi, a’r coed a'r holl blanhigion yn y rhan yna o’r byd. 
8 Dyma'r ail angel yn canu ei utgorn, a dyma rywbeth oedd yn edrych yn debyg i losgfynydd enfawr yn ffrwydro ac yn cael ei daflu i'r môr. Trodd un rhan o dair o'r môr yn waed, 9 lladdwyd un rhan o dair o’r creaduriaid byw yn y môr, a dinistriwyd un rhan o dair o’r llongau. 
10 Dyma'r trydydd angel yn canu ei utgorn, a syrthiodd seren enfawr o'r awyr. Roedd yn llosgi'n fflamau wrth ddisgyn. Syrthiodd ar un rhan o dair o’r afonydd a'r ffynhonnau dŵr. 11 ‘Wermod’ oedd enw'r seren, a trodd un rhan o dair o’r dŵr yn chwerw. Y canlyniad oedd fod llawer o bobl wedi marw am fod y dŵr wedi troi’n chwerw. 
12 Dyma'r pedwerydd angel yn canu ei utgorn, a dyma un rhan o dair o'r haul a'r lleuad a'r sêr yn cael eu taro. Dyma un rhan o dair ohonyn nhw’n troi’n dywyll. Doedd dim golau am un rhan o dair o'r dydd, na'r nos chwaith. (Datguddiad 8:7-12)

Ond, Iesu sy wedi rhoi’r saith utgorn i’r saith angel, ‘Pan agorodd yr Oen y seithfed sêl, aeth pobman yn y nefoedd yn hollol dawel am tua hanner awr. Wedyn gwelais utgyrn yn cael eu rhoi i'r saith angel sy'n sefyll o flaen Duw’. (Datguddiad 8:1-2)
Iesu sy’n anfon y saith angel sy’n dal saith powlen digofaint Duw, 

Wedyn clywais lais o'r deml yn dweud yn glir wrth y saith angel, "Ewch! Tywalltwch saith powlen digofaint Duw ar y ddaear!" (Datguddiad 16:1)
Beth ydyn ni’n weld yn y pethau hyn?

· Rhaid cofio’r ffaith sylfaenol mai Iesu sydd wrth y llyw, fe sy’n arwain, fe sy’n dal y tennyn.
Mae’r pethau yma’n effeithio arnon ni i gyd. Weithiau mae nhw fel cŵn ffyrnig yn ysgyrnygu’n gas arnon ni. 
· Mae nhw’n dweud rhywbeth wrth y byd o’n cwmpas ni hefyd.

Braint Cristnogion ydy rhybuddio pobl am ansicrwydd bywyd yn y byd hwn. Dim ond y byd hwn sydd gyda pobl sydd ddim yn Gristnogion ac mae’r cwbl yn gallu bod yn ansicr. Mae eu breuddwydion a’u gobeithion yn gallu bod yn ansicr, ac weithiau mae nhw’n chwalu a chwympo’n ddarnau.
Mae angen craig gadarn arnon ni i gyd. Mae angen dod at yr Un sydd wrth y llyw.
Mae pobl yn dweud yn aml, “ Sut mae pobl yn gallu bod mor greulon?” Yn anffodus dyma sut beth ydy pechod dyn a’r natur ddynol. Oni bai am ras cyffredinol Duw a’r ffiniau sy wedi’n dal ni’n ôl – lle fysan ni mewn gwirionedd?
Ydy hi’n amser i ti edifarhau am dy bechod a dod yn iawn hefo Duw?

